Anrheg Nadolig
‘A Dog is for life, not just for Christmas’
Mae’n bwysig bod y cyfranwyr yn siarad yn eu tafodiaith naturiol e.e. presant (au) Dolig. Mae croeso i chi addasu'r eirfa, y brawddegau a’r darnau i wneud y gwasanaeth yn addas i’ch anghenion.
Adnoddau: Mae Ppt wedi ei baratoi. 

Sleid 1: Anrhegion Nadolig

· Yn ystod mis Rhagfyr rydyn ni’n meddwl llawer am anrhegion Nadolig.
Sleid 2: Amrywiol gatalogau
· Mae rhai pobl yn gwneud eu siopa Nadolig yn gyflym. Maen nhw’n mynd drwy gatalog, yn nodi popeth maen nhw eisiau ei brynu – wedyn i ffwrdd â nhw, i brynu popeth o Injan Tomos y Tanc, i Xbox, i sach cysgu, i bêl rygbi.  
·  Mae rhai pobl yn gwybod yn union be maen nhw eisiau fel anrheg Nadolig:
(beth am gael lleisiau gwahanol i ddweud, ‘arian/pres’, dillad, lego, doli a.y.b.)

· Mae ’na lot gormod o bethau’n cael eu prynu a’u rhoi adeg Nadolig. Faint ohonon ni sy’n cofio be gawson ni Dolig diwethaf neu’r Dolig cynt? Yn sicr mae llawer ohonon ni wedi chwarae hefo anrheg Nadolig un waith ac wedyn wedi ei adael ar y silff am fisoedd. 
Sleid 3: Siopau elusen

· O’n tai ni mae Oxfam a’r siopau elusen eraill i gyd yn cael eu rhoddion! Mae ganddon ni ormod o ddillad, o lyfrau, o gemau ac o deganau. Pan dŷn ni’n blino arnyn nhw rydyn ni’n gallu eu rhoi nhw i’r siopau elusen, sy’n ddiolchgar iawn amdanyn nhw ac yn gallu eu defnyddio i helpu eraill.
· Ond, un peth ydy diflasu ar degan, peth arall ydy diflasu ar anifail. Mae slogan y ‘Dogs Trust’ yn un enwog, ‘A Dog is for life not just for Christmas.’
Sleid 4: Ci o’r ‘Dogs Trust’

· Mae staff y ‘Dogs Trust’ yn casáu gwyliau hanner-tymor Mis Chwefror? Pam? Am mai dyma pryd mae’r nifer fwyaf o gŵn yn cael eu taflu allan o gartrefi ar ôl cael eu prynu fel anrhegion Nadolig.
Sleid 5: y ffigyrau isod

· Mae rhai plant yn swnian a swnian eisiau ci. Yn ôl y ‘Dogs Trust’  mae gormod o rieni yn prynu ci bach iddyn nhw fel anrheg Nadolig. Byddai un o bob 5 rhiant yn prynu ci bach petai eu plant yn gofyn iddyn nhw wneud hynny.
Sleid 6: y ffaith isod
· Hefyd, byddai 22% o rieni yn hapus i brynu ci ar ôl ei weld ar-lein yn unig. Dydy hyn ddim yn ddoeth o gwbl. 
· Nid tegan ydy ci. Mae cŵn angen llawer o ofal. Mae angen mynd â chi allan am dro bob dydd, weithiau ddwywaith y dydd. Maen nhw angen eu hyfforddi. Maen nhw angen bwyd ac weithiau fe fydden nhw angen triniaeth gan filfeddyg.
· Os oes ganddoch chi gi, fedrwch chi ddim mynd ar eich gwyliau a gadael y ci ar ei ben ei hun yn y tŷ am wythnos. Mae’n rhaid meddwl yn ofalus am bob agwedd o fywyd ci cyn ei brynu.
· Hefyd, dydy rhai pobl ddim yn sylweddoli fod cŵn bach yn tyfu! Tydi bob ci ddim yn aros yn fach ac yn ciwt. Weithiau maen nhw’n tyfu’n fawr iawn, ac maen nhw angen lot o le a lot o fwyd.
Sleid 7: Llun o Clarissa Baldwin

· Ym 1978 roedd Clarissa Baldwin yn gweithio i’r ‘Dogs Trust’ a meddyliodd am y slogan, ‘A Dog is for life, not just for Christmas’. 
· Yn y 1990au roedd 45,000 o gŵn yn cael eu difa (eu lladd) bob blwyddyn. Ym 2012 y ffigwr oedd 9,000. Gwaith y ‘Dogs Trust’ sy’n rhannol gyfrifol am y cwymp yn y ffigyrau.  
Sleid 8: Hosan Dolig

· Mae gan y ‘Dogs Trust’ ugain (20) o ganolfannau sy’n ail-gartrefu cŵn, ac maen nhw’n helpu bron i 16,000 o gŵn bob blwyddyn. Fe fydd y ‘Dogs Trust yn rhoi tua mil a hanner o sanau Nadolig i’r cŵn sydd yn eu gofal dros y Nadolig.
Sleid 9: y ffaith isod

· Yn anffodus bydd tua 100 o gŵn yn cael eu gadael gyda’r ‘Dogs Trust’ dros y Nadolig a’r flwyddyn newydd. 
Sleid 10: Ci bach a’r slogan, ‘Nid tegan ydw i’.
· Mae cŵn bach yn ciwt ac yn annwyl. Mae ci yn gallu bod yn gwmni ac yn ffrind da. Ond, nid tegan ydy ci. Cofiwch, ‘A dog is for life not just for Christmas’. Mae’n rhaid meddwl yn ofalus iawn cyn prynu ci. Mae’n rhaid meddwl am y 10 mlynedd nesaf.
· Mae’r Beibl yn dysgu’n glir y dylai pobl helpu ei gilydd a cheisio eu gorau glas i fyw mewn heddwch. Mae’r Beibl yn dysgu y dylai Cristnogion garu ei gilydd. Y rheol aur yn y Beibl ydy’r adnod sy’n dweud, ‘Dylech chi bob amser drin pobl eraill fel byddech chi'n hoffi iddyn nhw eich trin chi.’ (Mathew 7:12)
Sleid 11: yr adnod isod

· Os oeddech chi’n meddwl fod gan y Beibl ddim i’w ddweud am anifeiliaid yna dych chi’n anghywir. Yn Llyfr y Diarhebion mae yna adnod sy’n dweud, 
 Mae pobl dda yn gofalu am eu hanifeiliaid. (Diarhebion 12:10).

Yn ystod tymor y Nadolig, tymor sy’n pwysleisio heddwch ac ewyllys da mae’n bwysig ein bod ni’n meddwl yn ofalus cyn dewis ein hanrhegion Nadolig.
Gweddïwn: Ein Tad, diolch i ti am y geiriau doeth sydd yn y Beibl. Diolch dy fod ti’n Dduw sydd â diddordeb ym mhob rhan o’n bywydau ni. Helpa ni i fod yn ddoeth wrth ddewis ein hanrhegion Nadolig. Helpa ni i gofio faint o gyfrifoldeb ydy gofalu am gi neu anifail o unrhyw fath. Helpa ni i drin ein gilydd gyda pharch ac i fod yn ffrindiau da i’n gilydd. Helpa ni hefyd i barchu byd natur a phob anifail sy’n rhan o dy greadigaeth di. Amen.   

